
REPUBLIKA E SHQIPERISE

KOMISIONI QENDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR. 39 TË PARAQITUR NË KQZ NGA PARTIA DEMOKRATIKE E SHQIPËRISË KËRKESËS ANKIMORE NR.65 TË PARAQITUR NË KQZ NGA PARTIA POPULLORE KRISTIANDEMOKRATE E SHQIPËRISË
Komisioni Qendror i Zgjedhjeve në mbledhjen e datës 03.07.2015, me pjesëmarrjen e:
Lefterije
LUZI-



Kryetare

Denar

BIBA-



Zëvendëskryetar

Edlira

JORGAQI-                          
Anëtare

Gëzim

VELESHNJA-


Anëtar

Hysen

OSMANAJ-


Anëtar

Klement         ZGURI-


Anëtar

Vera

SHTJEFNI-


Anëtare

Shqyrtoi çështjen me 

KËRKUES: 



Partia Demokratike e Shqipërisë
                                                   Partia Popullore Kristiandemokrate e Shqipërisë
PALË TË INTERESUARA:             Partia Socialiste e Shqipërisë
OBJEKT: 
Kundërshtimi I vendimit të KZAZ nr.15, për miratimin e tabelës përmbledhëse të rezultatit për zgjedhjen e kryatarit të Bashkisë Kurbin dhe të Këshillit Bashkiak Kurbin.
BAZË LIGJORE: 
Neni 21, pika 1, neni 68, pika2, neni 135, neni 143, pika 1, gërma a, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar.
KQZ pasi shqyrtoi dokumentacionin e paraqitur dhe dëgjoi diskutimet e palëve,

VËREN

Me shkresën nr. 6644, datë 27.06.2015, Partia Demokratike e Shqipërisë ka depozituar pranë KQZ-së kërkesën ankimore nr.39, me objekt “Kundërshtimi i vendimit të KZAZ nr.15, për miratimin e tabelës përmbledhëse të rezultatit për zgjedhjen e kryatarit të Bashkisë Kurbin dhe të Këshillit Bashkiak Kurbin”.
Me shkresën nr. 6707, datë 29.06.2015, Partia Popullore Kristiandemokrate e Shqipërisë ka depozituar pranë KQZ-së kërkesën ankimore nr.65, me objekt “Kundërshtimi i vendimit të KZAZ nr.15, për miratimin e tabelës përmbledhëse të rezultatit për zgjedhjen e kryatarit të Bashkisë Kurbin dhe të Këshillit Bashkiak Kurbin”.   
Në këto kushte në seancën plenare të datës 03.07.2015, ora 10:00, Komisioni Qendror i Zgjedhjeve çmon se ndodhemi përpara kushteve të nenit 132, pika 1 të Kodit Zgjedhor se kërkesat e paraqitura janë kundër të njëjtit vëndimit të KZAZ-së nr. 15 dhe vendosi shqyrtimin bashkarisht të  kërkesave ankimore të sipërpërmendura.
Në mbledhjen e datës 03.07.2015, KQZ përpara nisjes së hetimit administrativ në mbështetje të nenit 135, pika 3 verifikon legjitimitetin e palëve dhe konstaton se për ankimin nr. 39 Regjistri ankues i vetëm është Partia Demokratike e Shqipërisë dhe se për ankimin nr. 65 Regjistri ankues i vetëm është Partia Popullore Kristiandemokrate e Shqipërisë.
Gjithashtu, KQZ mori në shqyrtim kërkesën e Partisë Socialiste të Shqipërisë, për të marrë pjesë në shqyrtimin administrativ të ankimit, si palë e interesuar, dhe pasi e çmoi këtë kërkesë në përputhje me kërkesat e nenit 133, pika 1, 2 dhe 3, të ligjit Nr. 10019 datë 29.12.2008, “Kodi Zgjedhor i Republikës së Shqipërisë”, vendosi pranimin e subjektit zgjedhor, PS me përfaqësuese Genci Gjoncaj.
Në ankimin e paraqitur në datë 27.06.2015 ankuesi PD pretendon se: në zgjedhjet për organet e Qeverisjes Vendore të datës 21 qershor 2015, konkretisht për Bashkinë Kurbin, kanë ndodhur shkelje të ligjit të cilat kanë cënuar proçesin zgjedhor, në masë të tillë që kanë ndikuar në ndarjen e mandateve. 
Konkretisht shkeljet në këtë njësi zgjedhore kanë filluar në datën 20.06.2015 ku si pasojë e ndërhyrjes së paligjshme të KQZ në veprimtarinë e KZAZ nr.15, në kushtet kur kjo e fundit ishte në detyre dhe në ushtrim të funksioneve të veta, është penguar veprimtaria normale e saj, janë shkarkuar padrejtësisht, brenda 2 orësh, tetë nga anëtarët e saj, të propozuar nga opozita dhe si pasojë është deformuar rëndë proçesi i administrimit zgjedhor. Me anë të vendimeve nr.716 dt.20.06.2015 dhe 726 dt.26.06.2015 të KQZ, nga kjo e fundit është ndërhyrë në mënyrë të dhunshme, të kundraligjshme dhe të papërligjur për shkarkimin e anëtarëve të KZAZ të propozuar nga opozita parlamentare, duke prishur balancat e përfaqësimit dhe në kundërshtim me parashikimet e nenit 29 paragrafi 1 dhe 8 të Kodit Zgjedhor. Në vijim të shkeljes së mësipërme të nga ana e KQZ është emeruar kryesisht një anëtar “i pavarur” i KZAZ nr.15, i cili është emëruar kryetar, pavarësisht se ishte eksponent i njohur dhe funksionar i forcës politike që kishte të 3 anëtarët e mbetur në detyrë të KZAZ, duke pasjellë në këtë mënyrë kontrollin total të KZAZ nr.15 nga e njëjta forcë politike. 
KZAZ nr.15 ka vijuar me menaxhimin e paligjshëm të proçesit zgjedhor duke shkarkuar anëtarët e propozuar  nga subjekti ynë si anëtarë të KQV-ve, dhe duke emëruar anëtarë kryesisht nëpër KQV, persona identiteti i të cilëve, kriteret dhe modalitetet e emërimit nuk dihen edhe sot, në kundërshtim me nenin 36 të Kodit Zgjedhor. KZAZ nr.15 ka vijuar me shpërndarjen e materialit zgjedhor për KQV-të përkatëse duke mos plotësuar asnjë dokumentacion, porçesverbal, për shpërndarjen e materialit zgjedhor, madje duke mos shënuar as kodet e sigurisë me të cilat pajisej çdo QV, në kundërshtim me parashikimet e nenit 100 të Kodit Zgjedhor. Një pjesë e këtij dokumentacioni është plotësuar në mënyrë fiktive në përfundim të proçesit zgjedhor. Në mënyrë të paligjshme është lejuar votimi familjar, votimi i hapur, votimi në emër  të personave të tjerë, etj. 
KZAZ në përfundim të proçesit të votimit ka lejuar administrimin e një proçesi numërimi tërësisht të parregullt, ku nuk janë lejuar të marrin pjesë numëruesit tanë, është administruar nga numërues të panjohur. Në fund të proçesit të numërimit nuk jemi lejuar të marrim pjesë në proçesin e tabulimit. 
Në këtë KZAZ, nënkryetarja, është përfaqësuese e Partisë Socialiste, dhe merr përsiper të administroje rezultatin zgjedhor dhe numërojë votat për bashkëshortin e vet, i cili është kandidat për këshilltar në listat e Partisë Socialiste, i cili ne përfundim të proçesit rezulton dhe fitues. Gjithashtu Kryetari i KZAZ i zgjedhur kryesisht është fotografuar me kandidatin e majtë për Kryetar Bashkie gjatë fushatës elekorale. Kjo tregon qartë qëndrimet jo të drejta të KZAZ nr.15. Si perfundim kërkojmë pavlefshmërinë e rezultati në të gjitha qendrat e votimit në Zonën Zgjedhore nr.15, Bashkia Kurbin, shpalljen e pavlefshmërise së në të gjithë zonën zgjedhore dhe përsëritjen e zgjedhjeve në KZAZ nr.15.
Në ankimin e paraqitur në datë 29.06.2015 edhe ankuesi PPK pretendon se: në KZAZ nr.15 është bërë përvetësimi i votës nga numëruesit dhe komisionerët e partive të përfaqësuara në këto komisione dhe numërime, me urdhër nga lart, duke i ndarë votat në favor të partive të tyre, në dëm të PPK. Vëzhguesit tonë janë penguar të vazhdojnë çdo aspekt të përgatitjes të zhvillimit të zgjedhjeve dhe nuk u është dhënë mundësia të vëzhgojnë proçesin e numërimit të votave për Këshillin Bashkiak Kurbin. Vëzhguesve tanë u është mohuar çdo e drejtë e këqyrjes së dokumentacionit dhe e materialeve të proçesit zgjedhor. Nuk na është dhënë asnjë tabelë përmbledhëse e rezultateve për asnjë qendër apo kuti votimi nga asnjë KZAZ. Gjithashtu janë përdorur dhe mjete të ndryshme manipulimi. Ndaj kërkojmë shpalljen e pavlefshme të rezultateve të zgjedhjeve për Këshillin Bashkiak Kurbin.
KQZ-ja pasi dëgjoi pretendimet e ankimuesit dhe palëve të interesuara mori në shqyrtim kërkesën e ankuesit Partia Demokratike për administrimin me cilësinë e provës, Listën shumemërore të Partisë Socialiste për Këshillin Bashkiak; kopje diplomës e noterizuar dhe e njëhsuar me orgjinalin e zj. Majlinda Cara, kopje e letërnjoftimit (kartë identiteti) zj. Majlinda Cara, çertifikatë personale ku tregohet marrëdhënia bashkëshortore mes zj. Majlinda Cara dhe një prej kandidatëve në listën shumemërore; 6(gjashtë) fotografi ku duket kryetari i KZAZ i emëruar kryesisht nga KQZ gjatë fushatës zgjedhore me kandidatin e majtë për Kryetar Bashkie; çfarëdo materiali tjetër jashtë kutive të materialeve zgjedhore; çertifikatë familjare e 7 (shtatë) personave në KZAZ nr.15.
Pas paraqitjes së pretendimeve të palëve (Partia Popullore Kristiandemokrate e Shqipërisë në mungesë), për nevoja të hetimit administrativ, Komisioni Qendror i Zgjedhjeve vendosi të administrojë si prova Listën shumemërore të Partisë Socialiste për Këshillin Bashkiak; kopje diplomës e noterizuar dhe e njëhsuar me orgjinalin e zj. Majlinda Cara, kopje e letërnjoftimit (kartë identiteti) zj. Majlinda Cara, çertifikatë personale  6(gjashtë) fotografi ku duket kryetari i KZAZ i emëruar kryesisht nga KQZ gjatë fushatës zgjedhore me kandidatin e majtë për Kryetar Bashkie; çfarëdo materiali tjetër jashtë kutive të materialeve zgjedhore; çertifikatë familjare e 7 (shtatë) personave në KZAZ nr.15.
Pala e interesuar Partia Socialiste e ftuar në seancë nga Kryetarja e KQZ për të dhënë prapësimet e saj parashtroi se:
Pretendimet për shkeljen e ligjit, nisur nga vendimarrja e KQZ, specifikisht për vendimet 716 dhe 726 të datës 20.06.2015, nuk qëndrojnë pasi për këto vendime nuk ka patur ankimim sipas nenit 152, pika 2. E drejta për ankim e Partisë Demokratike ndaj vendimeve të mësipërme të KQZ ka rënë në dekadencë dhe nuk ka rivendosje në afat. Të gjithë personat për të cilët pretendohet se janë propozuar për anëtar KQV nga Partia Demokratike janë emigrant dhe nuk ndodheshin në Shqipëri ditën e votimit. Nuk është e vërtetë që janë penguar për të kryer detyrën e tyre. Kodi parashikon në mënyrë të qartë rastet e bllokimit dhe braktisjes së detyrës nga një forcë politike, si dhe plotësimin e komisionerëve kryesisht.
Pasi u dëgjuan dhe pretendimet e fundit të ankuesit dhe palëve të interesuara, respektivisht:

Partia Socialiste, kërkoi rrëzimin e kërkesave ankimore si të pabazuara në ligj dhe në prova.
Partia Demokratike, kërkoi pranimin e kërkesave ankimore. 

Partia Popullore Kristiandemokrate e Shqipërisë, megjithëse e njoftuar, nuk kishte përfaqsues të saj në seancë.
KQZ, në përfundim të hetimit administrativ dhe nga shqyrtimi i provave të paraqituara, konstatoi se: për dhënien e një vendimi sa më të saktë dhe të drejtë të një vendimi duhej analizuar dhe veprimtaria dhe vendimet e KQZ-së, nr.716 datë 20.06.2015 dhe nr.726 datë 20.06.2015. Kodi Zgjedhor është një ligj specifik dhe si i tillë përcakton saktë dhe qartë afatet në nenin 152, pika 2. Këto vendime janë legjitime dhe të vlefshme, pasi për to nuk është bërë ankimim dhe si pasojë edhe veprimtaria e KZAZ nr.15 është e tillë e cila është ngrituar dhe ka funksionuar mbi bazën e vendimarrjes së KQZ-së është në përputhje me Kodin Zgjedhor.

Sikundër pranohet edhe nga ankuesi (PD), rezulton nga procesverbali i mbledhjeve të KQZ por edhe dihet botërisht, se vendimet e mësipërme të KQZ janë marrë në mbremjen e datës 20 qershor, madje mbledhja ka përfunduar në orët e para të datës 21 qershor 2015. Ankimi i PD është në tejkalim të afatit 5 ditor të parashikuar nga neni 124, 125 por edhe 152, pika 2 (pë analogji) e Kodit Zgjedhor. Argumenti i dhënë nga përfaqsuesi i PD në KQZ se “vendimet e KQZ-së, nr.716 datë 20.06.2015 dhe nr.726 datë 20.06.2015 janë ndër të tjera edhe akte administrative, dhe mund të goditen brenda afateve që parashikon Kodi i Procedurave Administrative” nuk qendron. Padyshim që këto vendime janë edhe akte administrative në formë, por përmbajtja e tyre, fusha e rregullimit të tyre është specifike, dhe në lidhje me këtë specifikë legjislatori ka parashikuar një rregullim të ndryshëm nga aktet e tjera të zakonshme administrative. Me gjithëse janë akte të të njëjtës renditje në hierarkinë e sistemit normativ, të dy kode, Kodi Zgjedhor në këtë rast është ligji specifik. Është parim i njohur dhe i gjithëpranuar në një shtet të së drejtës se, ndërmjet dy normave/ligjeve me të njëjtën fuqi juridike, “lex specialis, generalis derogat”. Në rastin tonë, Kodi Zgjedhor (KZ), i cili zotëron edhe karakteristikën e lex specialis për fushën në fjalë, parashikon një afat ankimi shumë më të shkurtër (5 ditor) se sa Kodi i Procedurave Administrative (KPA), sikundër parashikon edhe një gjykatë të posacme, me juridiksion të përcaktuar e të pa konfondueshme, sikundër Kolegji Zgjedhor i Gjykatës së Apelit Tiranë.
Duke mos e paraqitur ankimin në afatin e kërkuar nga ligji, e drejta e Partisë Demokratike për kundërshtimin e vendimeve të KQZ-së, nr.716 datë 20.06.2015 dhe nr.726 datë 20.06.2015 ka rënë në dekadencë dhe nuk mund të merret në shqyrtim.

I pa mbështetur në ligj është edhe pretendimi i ankimuesit se, “në respekt të neneve 116 e 117 të KPA këto vendime janë absolutisht të pavlefshme dhe mund të goditen në cdo kohë, pasi janë marrë në kundërshtim me parashikimet e nenit 29 paragrafi 1 dhe 8 të Kodit Zgjedhor”. Në lidhje me këtë pretendim, KQZ thekson se vendimet e mësipërme për shkarkimin e komisionerëve të propozuar nga PD në KZAZ nr.15 Kurbin erdhën pas konstatimit faktik se ata thjesht nuk e kishin kryer detyrën e tyre për emërimin e anëtarëve KQV në juridiksionin e KZAZ nr.15 dhe të shpërndarjes së materialeve zgjedhore, megjithëse kishte kaluar cdo lloj afati i parashikuar nga Kodi Zgjedhor. Pasi kjo situatë u bë e qartë për KQZ nga inspektori rajonal – punonjës i KQZ në zonën e Kurbinit dhe pas tejkalimit edhe të një afati të dytë (ndonëse afati ligjor ishte shkelur tashmë), KQZ, sikundër edhe del qartë nga vendimet e saj nr.716 datë 20.06.2015 dhe nr.726 datë 20.06.2015 e ka referuar këtë vendimmarrje ndër të tjera te nenet 32, pika 1, gërma “a” dhe 33, gërma “a” e “b” të Kodit Zgjedhor që legjitimojnë shkarkimin e anëtarit të KZAZ kur ai shkel dispozitat e Kodit Zgjedhor që e ngarkojnë më përgjegjësi në lidhje me administrimin dhe zhvillimin e zgjedhjeve në ZAZ.   
KZAZ nr.15 ka funksionuar me katër anëtarë, të emëruar në bazë të nenit 29 të Kodit Zgjedhor në kuorimin e nevojshëm sipas Kodit Zgjedhor për të marrë vendime dhe për të funksionuar në përputhje me nenin 33 dhe 34 të Kodit Zgjedhor. Anëtari i katërt i KZAZ është emëruar kryesisht nga KQZ në përputhje të plotë me nenin 29, pika 4 të Kodit Zgjedhor, sikundër rezulton edhe nga kronologjia e ngjarjeve të përshkruara në pjesën arsyetuese të vendimmarrjes së ankimuar të KQZ. Gjithashtu informacioni i novojshëm për dhënien e vendimit nr.726 datë 20.06.2015, është marrë nga inspektori rajonal, i cili është një punonjës i Komisionit Qendror të Zgjedhjeve dhe burim zyrtar dhe i besueshëm i informacionit. Ndaj, pretendimet se KZAZ nr.15 ka vepruar në mënyrë të paligjshme dhe të padrejtë ndaj përfaqësuesve të subjekteve ankues nuk qëndrojnë, pasi dhe provat e paraqitura prej tyre nuk janë bindëse. 
Përmes disa fotove të paraqitura pranë KQZ ku tregohet se anëtari i KZAZ nr.15 i emëruar kryesisht nga KQZ me vendimin nr.726 datë 20.06.2015, zoti F.Nezha është pjesmarrës në një takim elektoral të forcave të majta në zgjedhjet vendore 2015, ankuesi PD pretendon paligjshmërinë e emërimit të tij nga KQZ. Në lidhje me këtë pretendim, KQZ vlerëson se, edhe në hipotezën e konsiderimit autentik të këtyre fotove, fakti i relatuar nuk përbën papajtueshmëri në kuptim të nenit 30 të Kodit Zgjedhor apo shkak për lirimin nga detyra në kuptim të nenit 32, pika 2 të këtij kodi. Natyrisht, KQZ arsyeshëm pranon se, megjithëse përzgjedhja e tij është formalisht, ligjërisht korrekte, do të kishte qenë më mirë që kandidati i emëruar kryesisht prej KQZ të mos kishte asnjë hije dyshimi për anësi politike, por edhe kujton palën e interesuar se në ato momente të vështira, të natës duke u gdhirë dita e zgjedhjeve, z.F.Nezha rezultoi - sipas administratës së KQZ - si i vetmi individ i trajnuar (e nevojshme sipas ligjit) nga KQZ dhe me banim në zonën zgjedhore Kurbin (e domosdoshme sipas ligjit). KQZ i kujton ankuesit dhe të gjithë subjekteve të tjera të interesuara se detyra numër një e këtij institucioni është realizimi i zgjedhjeve, detyrë që edhe është përmbushur.
Në ankimin e PD pretendohet gjithashtu se jemi përpara një rasti të konfliktit të interesit me pasojë pavlefshmërinë e vendimmarrjes së KZAZ nr.15 Kurbin, pasi nënkryetarja e kësaj KZAZ, znj.M.Cara ka pasur bashkëshortin, z.V.Cara kandidat në listën shumëemrore të PS për këshillin bashkiak të Bashkisë Kurbin. KQZ gjykon se, neni 32, pika 2, e Kodit Zgjedhor është baza ligjore për zgjidhjen e kësaj mosmarrëveshjeje. Sipas pikës 2 “Anëtarët dhe sekretari i KZAZ lirohen nga detyra me vendim të KQZ kur:
a) Kanë marrëdhënie ... gjinie deri në shkallë të katërt me ndonjërin nga kandidatët që konkurrojnë në zonë;

b) Janë në marrëdhënie pune me ndonjërin prej kandidatëve të përfshirë në listën shumëemërore të një partie apo koalicioni që konkurron në zonë.”

Në gjykimin e shumicës së anëtarëve të KQZ, ndërsa ndahet mendimi unanim se marrëdhënia e znj.M.Cara me z.V.Cara është ajo që parashikohet nga gërma “a” më sipër, vërehet edhe dallimi që ka dashur të bëjë legjislatori ndërmjet kandidatit për deputet/për kryetar bashkie, të cilit i referohet rregullimi i pikës “a” dhe kandidatëve të listës shumëemërore të një partie a koalicioni, të cilëve iu referohet gërma “b”. Është e qartë se pika “a” parashikon një konflikt interesi të një anëtari (apo sekretarit) të KZAZ kur gjendet në marrëdhënie krushqie a gjinie me një prej kandidatëve që konkurrojnë në zonë, duke sjellë për operatorin e së drejtës thelbin e sistemit zgjedhor maxhoritar, pra konkurrimin e kandidatëve, ndërkohë që në pikën “b” parashikohet konflikti i interesit me detyrën e anëtarit/sekretarit të KZAZ kur ky i fundit është në marrëdhënie pune me ndonjë prej anëtarëve të listës shumëemërore. Në pikën “b”, ndryshe nga pika “a”, ato që konkurrojnë janë partitë politike, pra sistemi proporcional. Zbutja që legjislatori ka bërë në pikën “b” është e arsyeshme, duke pasur parasysh numrim jashtëzakonisht shumë herë më të madh të kandidatëve të listave partiake në krahasim me kandidatët për kryetarë bashkish apo për deputetë. Nëse do të ishte ndryshe, do të ndodheshim përpara një numri shumë lartë të rasteve potenciale të konfliktit të interesit, me pasojë vështirësimin e formësimit të KZAZ apo edhe pavlefshmëri të vendimmarrjes së tyre, nëse konflikti i interesit evidentohej pas përfundimit të zgjedhjeve. Në këtë kontekst logjik, KQZ vëren edhe mospërcaktimin fare nga ana e legjislatorit të konfliktit të interesit në lidhje me komisionerët e Qendrave të Votimit.
Duke qenë se bashkëshorti i znj.M.Cara, në rastin në analizë, është thjesht një nga kandidatët e listës shumëemrore dhe jo kandidat për kryetarin e Bashkisë Kurbin, KQZ gjykon se nuk ndodhet përpara ndalesave të parashikuara nga neni 32, 2 me efektet e parashikuara nga neni 35, pika 4 të Kodit Zgjedhor.

Përsa i përket pretendimeve të tjera të ankuesit Partia Demokratike, KQZ vëren se ato nuk u mbështetën në prova dhe rrjedhimisht do të rrëzohen.
Komisioni Qëndror i Zgjedhjeve e gjeti haptazi të pambështetur në prova dhe në ligj edhe ankimin e paraqitur nga Partia Popullore Kristian Demokrate, për shpalljen e pavlefshme të zgjedhjeve në qendrat e votimit të Bashkisë Kurbin.  
Duke përfunduar, KQZ vëren se neni 160 i Kodit Zgjedhor në kërkesat e tij shprehet qartë se, për të shpallur një Qendër Votimi të pavlefshme, faktet dhe provat duhet të vërtetojnë se ka patur një a më shumë shkelje të ligjit të cilat të kenë cënuar rëndë procesin e zgjedhor dhe në një masë të tillë që të kënë ndikuar në ndarjen e mandeteve. Referuar provave të administruara nuk u provuan shkelje të ligjit dhe për më tepër të atij karakteri që të kenë ndikuar mbi rezultatin zgjedhor. Është detyrim i ankuesve të provojnë se ka shkelje të ligjit të tillë që të ndikojë në ndarjen e mandateve, detyrim i cili në shqyrtimin në fjalë nuk u arrit të provohej. 

Pasi u dëgjuan dhe pretendimet e fundit nga ankimuesi Partia Demokratike, e cila kërkoi pranimin e kërkesës ankimore, dhe pala e interesuar, Partia Socialiste, e cila kërkoi rrëzimin e kërkeses ankimore si të pambështetur në ligj dhe në prova, KQZ konstatoi se ankimi ishte i pambështetur në ligj dhe në prova dhe duhet të rrëzohet. 
PËR KËTO ARSYE

Komisioni Qendror i Zgjedhjeve, mbështetur në nenin 21, pika 1, neni 68, pika 2, neni 135, neni 143, pika 1, gërma a,  të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar.
V E N D 0 S I:

1. Rrëzimin e kërkesës ankimore nr. 39 të Partisë Demokratike.
2. Rrëzimin e kërkesës ankimore nr. 65 të Partisë Popullore Kristian Demokrate.

3. Lënien në fuqi të vendimit të KZAZ nr. 15, “Për miratimin e tabelës përmbledhëse të rezultatit për zgjedhjen e Kryetarit dhe Këshillit Bashkiak në Bashkinë Kurbin”.
4. Ky vendim hyn në fuqi menjëherë.
5. Kundёr kёtij vendimi mund tё bёhet ankim nё Kolegjin Zgjedhor, pranё Gjykates sё Apelit Tiranё, brenda 5 ditёve nga shpallja e kёtij vendimi.

                                                 Nr. 863 i Vendimit
    Data 03.07.2015 e Vendimit  Ora  10:00 e Vendimit

Për shqyrtimin e kërkesës ankimore Nr. 39, të paraqitur nga Partia Demokratike e Shqipërisë dhe kërkesës ankimore Nr.65 të paraqitur nga Partia Popullore Kristiandemokrate e Shqipërisë

